Graas huet a senger Proposition de
loi 5005 eng ganz Rei vu ganz gud-
de Propositioune gemaach, wéi
een d’Féschereigesetz vum 28. Ju-
ni 1976 kénnt verbesseren. Et
gesait een, dass hei e Mann vum
Fach um Wierk war, dee sech ganz
vill Gedanken driwwer mécht, wéi
een dat Gesetz ka verbesseren, an
deen duerch déi Proposition de loi
séai Baitrag dozou wollt leeschten.

De Conseil supérieur vun der
Péche huet sech a senger Sétzung
vum 19. September 2003 prinzipiell
positiv zu de Propositiounen aus-
geschwat, mat deene Remarquen
an Aschrankungen, déi den Har
Gira elo just gemaach huet. Ech
hunn dorobberhin e Groupe de tra-
vail beoptraagt, fir d’Proposition de
loi vum Har Gusty Graas nach eng
Kéier op de Métier ze huelen, dat
och am Liicht vun den Argumenter
wéi se vun der Waasserwirtschafts-
verwaltung an engem Avis vum 19.
August 2003 gemaach gi sinn, fir
dorobberhin der Chamberkommis-
sioun kénnen eng Propositioun ze
énnerbreeden, déi souwuel am
Sénn vun der Propositioun wéi och
vum Text hier déi noutwendeg
Adaptatioune virgeholl hatt, fir dass
een dat Ganzt an d’'Gesetzespro-
zedur kénnt goe loossen.

Dése Groupe de travail ass esou
wait faerdeg. Déi zoustanneg
Chamberkommissioun huet de
leschten 12. Februar e méndleche
Rapport doriwwer kritt, deem elo e
schréftleche Rapport och an
néchster Zukunft wéert follegen. Et
ass eng prinzipiell Fro: Waarde mer
bis mer déi méi grouss Reform vum
Gesetz vun 1976 maachen, déi jo
am Conseil supérieur soll ausge-
schafft ginn, oder gi mer op de
Wee, dass mer déi heite Modifika-
tiounen - op jidde Fall alleguerten
déi, déi herno zréckbehale gi vun
deenen 18 - sollen zréckbehalen?

Ech muss soen, dass ech entre-
temps méi oppe sinn, well ech eis
jo kennen, och an deem heite
Punkt, an ech weess, dass déi
grouss Reformen heiansdo méi
laang op sech waarde loosse wéi
mir dat selwer géren hatten, esou
dass ech mer kénnt virstellen,
dass, wann ee sech an der Cham-
berkommissioun eens géif ginn, op
Grond vun deene Propositiounen,
déi elo nach vum Innenministere
komme wat d'Texter ubelaangt,
dass een an enger éischter Etapp
déi heite Propositiounen dee Mo-
ment kénnt unhuelen, ier een dann
a méi long terme déi Modifikatioun
vum Gesetz vun 1976 virhélt.

M. le Président.- Den Har
Loes freet d’'Wuert.

M. Nico Loes (CSV).- Har Mi-
nister, ech hat an der Kommissioun
vun den Affaires intérieures am Ka-
der vun dér Proposition de loi vum
Har Graas hei d’Fro gestallt, ob
mer dann och sollen dee Volet vum
Accés vun de Féscher beim Séi
tranchéieren, well dat jo eppes ass
wat speziell an eiser Regioun ém-
mer zu groussen Diskussiounen
Ulass gétt. Dofir wollt ech froen,
awéifern dass Dir dat gesitt, dass
een och deen dote Problem kénnt
an déi heite Propositioun mat aban-
nen, well dat einfach e Problem
ass, dee mer denken ech och an
nachster Zukunft nach net geléist
kréien, well eben do déi Interesse-
konflikter sinn, t&schent de Féscher
an téschent den Touristen an té-
schent deenen anere Leit, déi bei
de Séi wélle kommen.

M. Michel Wolter, Ministre
de l'Intérieur.- Mir hunn an deene
leschten zwee Joer jo intensiv té-
schent den zoustannege Gemen-
gen, dem Naturpark, der Féscher-
federatioun, deenen eenzelne
staatlechen Instanzen an och dem
Ministere doriwwer diskutéiert, an
ech sinn awer no dar leschter Ré-
unioun, déi mer haten, zur Konklu-
sioun komm, dass mer elo den
Duerchbroch do fonnt héatte fir an
engem Pak vu Mesuren den Zou-
gank vun de Féscher zu de
Gewasser um Niveau vum Stauséi
definitiv ze regléieren. Et si vldicht
nach een oder zwee Punkten, déi e

bésse méi kritesch sinn, m& grosso
modo mengen ech awer, dass mer
duerch de Bésch do wieren.

(Interruption)

Jo, duerch de Bésch oder hei
duerch d’'Waasser dann, wéi een et
weéllt gesinn.

(Hilarité)

Ech géif just nach proposéieren,
dass mer och an der Kommissioun
am Kader vun dér Diskussioun hei
iwwert déi Froe vum Repeuple-
ment, déi vun deem engen oder
deem anere Member hei uge-
schwat gi sinn, dann och matdisku-
téieren. Dir wésst, dass mer bis
zum Joer 2015 déi Direktive mus-
sen émsetzen. De Repeuplement
ass am Prinzip dofir geduecht, fir a
Gewaésser, déi eng schlecht Quali-
téit hunn, sécherzestellen, dass e
gewésse Féschbestand sech kann
halen. Dans la mesure wou mer jo
engem laangfristegen Objektiv no
an eng Richtung ginn, dass eis
Gewasser alleguerte solle propper
sinn, muss ee sech dann och d’Fro
stellen, wat mer mam Repeuple-
ment an Zukunft maachen.

Och déi Diskussioun soll een nach
féieren, esou dass ech, wann ech
zur Konklusioun kénnt kommen,
dem Har Graas wéilt merci soe fir
déi Proposition de loi, déi en hei
gemaach huet, déi eng ganz Rei
vu ganz positiven Usatz huet, an
dass ech d’Propositioun géif maa-
chen, dass mer op Grond vun en-
gem schréftlechen Avis, deen elo
nach eng Kéier vum Intérieur an
d’Kommissioun kénnt, dann an déi
méi detailléiert, definitiv Diskus-
sioun géifen antrieden, ier mer déi
Proposition de loi hei zum Vote an
der Chamber géife komme loos-
sen.

Ech soen lech merci.
Une voix.- Trés bien.

M. le Président.- Mir kom-
men dann elo zur nachster Propo-
sition de loi. Dat ass déi vum Har
Nicolas Strotz iwwert d’Ausbildung
vu Secouristen. Et sinn agedroen
déi Hare Schummer, Gibéryen a
Gira. D’'Wuert huet elo de Rappor-
teur vun der Proposition de loi, den
honorabelen Har Nicolas Strotz.

7. 5074 - Proposition de
loi

- relative a l'organisa-
tion d’une formation et
d’un examen en matiére
de secourisme

- complétant la loi mo-
difiée du 14 février
1955 concernant la ré-
glementation de la cir-
culation sur toutes les
voies publiques

Présentation

M. Nicolas Strotz (CSV), au-
teur.- Entschéllegt, dass ech lech e
béssen duerchernee bruecht hunn
de Métteg, mé& et ass mer dann
awer e Pleséier, dés Proposition de
loi hei virzedroen.

Har President, Dir Dammen an Dir
Héaren, wuelwéssend, dass ee
sech mat esou enger Proposition
de loi wéi ech se elo hei waert
maachen net émmer bei jiddferen-
gem beléift mécht, sinn ech awer
der Meenung, dass et eng realis-
tesch a wierksam Propositioun am
Hibléck op manner Schwéierver-
letzter an Doudeger op eise Stroos-
sen ass.

Em wat geet et? Et geet drém fir am
Gesetz ,concernant la réglementa-
tion de la circulation sur toutes les
voies publiques® den Artikel 4
duerch en Artikel 4bis an en Artikel
4ter ze erganzen. Den Artikel 4bis
géif virschreiwen, dass éischtens
fir e FUhrerschain ze kréien ee
muss sech virdrun engem Examen
an der éischter Héllef énnerzéien.
Zweetens, deen Exame besteet
aus engem theoreteschen a prak-
teschen Deel, déi sech beson-

nesch op éischt Héllef am Kader
vu Verkéiersaccidenter bezéien.
Dréttens, bei der Demande fir de
FUhrerschai muss ee beweisen,
dass een an deen Eischt-Héllef-
Cours ageschriwwen ass. Et kann
een eréischt zum prakteschen Deel
vum Fdhrerschéin  zougelooss
ginn, wann een dee Cours besta-
nen huet.

Véiertens, all sechs Joer muss een
e Recyclagecours maachen. Fén-
neftens, déi agrééiert Associatiou-
nen organiséieren déi Coursen.
Sechstens, de Minister kann a spe-
zielle Féll eng Dispens ginn. Siwen-
tens, d'Partizipatioun un de Cours-
en ass gratis a gétt iwwert de Stats-
budget finanzéiert. Aachtens, e
Reglement grand-ducal definéiert
d’Modalitéite  vum Cours, vum
Cours de recyclage a vun den Dis-
pensen. Den Artikel 4ter géif vir-
schreiwen, dass an all Auto dat
néidegt Material wier fir éischt Hél-
lef ze leeschten. Dést Material géif
iwwer Reglement grand-ducal spe-
zifiéiert ginn.

Firwat dés Proposition de loi? Am
Joer 2001 - et ass op dat Joer wou
dés Propositioun, déi den 18. De-
zember 2002 schonn déposéiert
ginn ass, sech baséiert - sinn 8.190
Accidenter rezenséiert ginn. 69
Persoune sinn an deenen Acciden-
ter ém d’Liewe komm, 1.185 sinn
der blesséiert ginn, dovunner 328
schwéier. Oder anescht ausge-
dréckt: 22,4 Accidenter pro Dag,
all siwe Stonnen e Schwéierbles-
séierten, all fénnef Deeg en Dou-
degen op eise Stroossen!

Et ass gewosst, dass bei all Acci-
dent déi éischt Minutte fir eng lie-
wensrettend Héllef entscheedend
sinn. Gewosst ass och, dass trotz
all guddem Wélle vun Ambulan-
cieren, Beruffs- a fraiwéllege
Pompjeeén, SAMU an Air Rescue -
déi zwee lescht si virun enger Rei
Jore mat agefouert ginn an hunn zu
enger Verbesserung vum Eischt-
héllefsdéngscht baigedroen -,
trotzdeem ier déi Héllefsdéngsch-
ter op den Accident kommen, eng
onkompressibel Zait bestoe bleift,
déi deemno wou den Accident
passéiert t&éschent aacht an 30 Mi-
nutte 1ait, bis d’'Héllef op der Plaz
ass. Dés Zait ka fatal fir e
Schwéierblesséierte sinn.

Et wier dofir wichteg, wann deen
oder déi Eischt, déi um Accident
wieren, wéisste wéi se sech bei en-
gem Accident ze behuelen hatten.
Déi sollen elo net d'Roll vum Dokter
oder Ambulancier iwwerhuelen, ma
si solle wéssen: Wéi a wou mellen
ech en Accident? Wéi sécheren
ech en Onfalluert of? Dann: Wéi
bannen ech eng grouss Wonn of,
wéi leeén ech e Blesséierten an
eng stabil Saitelag, wéi maachen
ech eng kénschtlech B&ootmung?
All dés Gesté kénne liewensrettend
sinn, wa se direkt ausgefouert
ginn.

A Frankréich, wou et bal all Joer
10.000 Doudeger op de Stroosse
geétt, ass festgestallt ginn, dass té-
schent 1.000 an 2.000 Leit gerett
kéinte ginn, wann déi liewensret-
tend Gesten direkt ausgefouert
géife ginn. Am franséische Parla-
ment |ait doriwwer och eng Propo-
sition de loi vir. An der Schwéiz ass
schonn 1975 en obligatoresche
Cours de sauvetage fir Fuhrer-
schainuwaerter agefouert ginn,
dee fénnef Séancen a zwou Ston-
ne beinhalt. Dee Cours ass do net
gratis, e kascht 140 Schwaizer
Frang, an all fénnef Joer muss e
Recyclagecours gemaach ginn.

Laut Aussoe vun de Schwaizer Ex-
perte si saithier d’'Doudesfall op de
Stroossen an enger grousser Zuel
erofgaangen. Hir Coursé beinhal-
ten d’'allgemengt Verhale bei Acci-
denter, Bewusstloselagerung, Ber-
gungsgréffer, d’Feststelle vun en-
gem Otemstéllstand, Béootmung,
d’Gefore bei der B&ootmung, aus-
serlech Bluddungen, Bluttstéll-
stand, d’Behandlung vu Wonnen,

d’Lagerung vun uspriechbare Pa-
tienten a wéi ginn ech mat engem
ém, deen e Schock kritt huet. Esou
ahnlech kénnt och bei eis dee
Cours ausgesinn.

Dés Proposition de loi verlaangt al-
so vun de Fuhrerschainsuwaerter
naischt Onméigleches. A wann ee
sech emol virun Ae féiert, dass och
all Eenzelnem, dat heescht och mir,
eppes ka passéieren, an ech dann
och frou wier wann ech direkt Hél-
lef ugebuede kréich, da kritt een en
anert Verhéaltnis zu dar Problematik.

An der Fuhrerschainsausbildung
léiert een de Code de la Route an
et kritt ee béaibruecht, inklusiv zu
Colmar-Bierg, wat eng gutt Saach
ass, wéi een en Auto oder e Motor-
rad steiert. Dach Verantwortungs-
bewosstsinn kritt een net béi-
bruecht a just dat ass en Zousazar-
gument fir dés Proposition de loi,
déi menger Meenung no soll jo
muss émgesat ginn. Duerch esou
e Cours gétt et jidderengem méi
bewosst zu wat fir enge fatale Kon-
sequenzen en onkorrekt Verhalen
op der Strooss ka féieren an dést
géif zur Verannerung vum Enner-
bewosstsinn vu ville jonke Chauf-
fere féieren a géif se méi responsa-
biliséieren.

En net onwichtegen Nieweneffekt
vun der Proposition de loi wier,
dass jonk Leit wa se emol dee spe-
ziellen Eischt-Héllef-Cours, deen
néideg ass fir de Fuhrerschain ze
kréien, gemaach hétten, wahr-
scheinlech e kompletten Eischt-
Hellef-Cours géifen absolvéieren.
Eenzelner kéimen och vlaicht op
d’lddi fir sech als Ambulancier
oder Ambulancier-sauveteur aus-
bilden ze loossen, fir d’Reie vun
der Protection civile opzeféllen.
Dés Proposition de loi hatt also
némme positiv Effekter an domad-
der hoffen ech, datt se och
d’Zoustémmung op alle Béanken
heibanne fénnt a scho vun der
nachster Chamber am Hierscht
émgesat gétt.

Am Numm vun der CSV-Fraktioun
ginn ech och den Accord zu déser
Proposition de loi.

M. le Président - Als éisch-
ten Diskussiounsriedner ass den
Hé&r John Schummer agedroen.

(Interruptions diverses)
Discussion

Mme Agny Durdu (DP).- Har
President, Dir Dammen an Dir Ha-
ren, vu datt Der viraus gemengt hat
d’Orateuren émzedréinen, hat den
Har John Schummer ewell aner
Obligatiounen ugeholl, esou datt
ech also seng Interventioun a seng
Iwwerleeungen hei am Numm vun
eiser Fraktioun wéll virdroen.

Emol éischtens muss ech soen,
datt déi Iddi vum Har Strotz fir esou
e Gesetzestext ze maachen am
Prinzip net verwerflech ass, quitte
datt een, wéi den Har Strotz et ge-
sot huet, sech net némme Frénn
mat esou engem Gesetzestext
mécht. M& ech mengen am Prinzip
kann een e wierklech gutthalen.

De Problem lait awer bei der kon-
kreter Emsetzung, well 2003 elo
zum Beispill sinn 8.439 Deman-
deurs vu Permisén do gewiescht,
also toutes catégories confondues,
an dat stellt eis natierlech och virun
en organisatoresche Problem, well
wou fénnt een d’Formateuren,
d’autant plus, datt den Har Strotz a
sengem Gesetzesprojet virgesait,
datt dat d’'Organismes agréeés solle
sinn, an dat ass bis ewell am Fong
geholl, esou wait wéi ech weess,
bal némmen d’'Protection civile, déi
et mécht. D’Protection civile huet
awer momentan net esou vill In-
strukteren an ech mengen déi vun
de Gemengepd&pp heibannen, déi
an hire Gemengen Eischt-Héllef-
Coursen organiséieren, wésse viru
wat fir eng Problemer, datt een
heiansdo do gestallt gétt.

Da stellt sech och d’'Fro, déi klas-
sesch Eischt-Héllef-Coursen, déi
momentan organiséiert ginn, esou
wait wéi ech d’Echoen hu vun dee-
ne Leit aus menger Gemeng, si se
effektiv gutt. M& da stellt sech

d’Fro: Sinn déi adequat fir d’Proble-
matik vun deenen Eischt-Héllef-
Coursen, déi den Har Strotz hei en-
visagéiert, well notzt et fir Kichever-
brennungen oder Hausverbren-
nungen? Dat notzt net onbedéngt
eppes wann een an désem Be-
raich de Leit wéllt baibrénge wéi
een e Ménsch sollen dréinen an
eng gutt Lag, wéi se op der Plaz
solle reagéieren, wéi d’Plaz vum
Autosaccident ofsécheren, etc....

Glaichzaiteg mat dar dote Proble-
matik ass och d’Problematik vum
Recyclage. Or, de Recyclage u
sech ass menger Meenung no ef-
fektiv wichteg. Dofir mécht ee jo
och ganz dacks bei de Coursen iw-
wert d’éischt Héllef en Appel un
d’Leit, daft ee seet, wann ech glift
maacht Aren Eischt-Hellef-Cours
emol erém eng Kéier nei, fir lech
erém d’'Saachen an Erénnerung ze
bréngen. Ma och do waert d’Pro-
blematik vun der Organisatioun net
déi allerklengste sinn, déi mer
dann dee Moment mussen affron-
téieren.

Et ass awer esou, datt et um eu-
rop&eschen Niveau, an do ass den
Har Strotz am Fong geholl senger
Zait e bésse viraus gewiescht,
zwou Direktive gétt, déi d’'Aféie-
rung vun esou Coursé virgesinn,
déi sollen organiséiert ginn zur
glaicher Zait mam Fuhrerschéin.
Do ass notamment d’Direktiv
2003/59 an déi soll bis den 10.
September 2006 émgesat sinn hei
am Land. An esou wait wéi ech
mech konnt informéieren am Trans-
portministere schéngt et esou ze
sinn, datt momentan do d’Servicer
amgaange si fir ze kucke wéi een
déi Texter kann émsetzen. Ma esou
wait wéi ech weess gétt dann
d’Formatioun u sech e béssen
aneschters ugepaakt wéi se mo-
mentan an deene klasseschen
Eischt-Héllef-Coursen ass a si kann
och vlaicht iwwer aner Servicer or-
ganiséiert ginn, wéi némmen ex-
klusiv iwwert d’Protection civile, déi
riskéiert hei liicht iwwerlaf ze ginn.

Wann ech dann elo deen Deel vum
Gesetz kucke wou et heescht, wat
fir e Matériel de premier secours
soll an engem Auto sinn, do sinn
ech der Meenung, datt een net on-
bedéngt braicht iwwer e Gesetz ze
fueren. Dat kénnt een am Fong ge-
holl och ewell iwwer e Reglement
maachen, an ech mengen d’Pre-
senz vun engem Feierlascher wier
effektiv net schlecht an engem Au-
to. An Nopeschlanner wéi an der
Belsch ass dat zum Beispill ewell
obligatoresch. M& do wéert d’Aus-
bildung dann effektiv hire Role
spillen, well ech hu mer vu menge
Pompjeeén erklare gelooss, déi
Feierlaschere géifen effektiv net
laang funktionéieren a wann een
do fir d’éischt ronderémfuchtelt ier
een d’Feier geréit, dann notzt de
Feierlascher net ganz vill. Ma
nichtsdestotrotz ass d’lddi vum
Feierlascher am Fong geholl eng
gutt Iddi.

Voila, dat waren déi Iwwerleeun-
gen, Har President, déi ech wollt zu
déser Gesetzespropositioun brén-
gen. Ech mengen am Prinzip, datt
d’lddi dovunner gutt ass, mé& ech
hunn awer vollst Vertrauen an eisen
Transportminister, datt en déi Di-
rektiven, déi um européaeschen Ni-
veau sinn, an déi mer op kee Fall
sollen a Kontradiktioun setze mat
désem Gesetz, wéert am Délai an
am beschten Intérét vun der Saach
émsetzen.

Ech soen lech merci fir d’No-

lauschteren.

M. le Président - Als nachste
Riedner ass den Har Gast Gibé-
ryen agedroen. Den Har Gibéryen
huet d’'Wuert.

M. Gast Gibéryen (ADR).-
Har President, Dir Dammen an Dir
Haren, ech mengen all Initiativ, déi
vun engem Kolleeg heibannen
oder enger Kolleegin ausgeet, ass
émmer derwéert, datt mer se dis-
kutéieren an eis domadder aus-
enanersetzen. Et ass émmer lue-
wenswaert wann Deputéierte sech
d’Méi maache fir Propositions de
loi ze maachen an esou ass och



déi heite Proposition de loi
derwaert, datt mer driwwer disku-
téieren, quitte datt et, wéi och
meng Virriednerin dat gesot huet,
eng Proposition de loi ass, déi
sécherlech eng ganz Rei vu Froen
a Problemer dierft opwerfen.

D’Proposition de loi vum Kolleeg
Strotz huet de Prinzip festgeluecht,
datt et eng Konditioun muss ginn
ier ee sech an déi Fuhrerschain-
coursen dierf aschreiwen. Et muss
een no sechs Joer eng Erneierung
maachen. Et soll gratis ginn. De Mi-
nister kann eng Dispens ginn.

Et gétt natierlech eng Rei vu Froen,
déi sech heizou stellen a meng Vir-
riedner sinn och schonn zum Deel
drop agaangen. Zum Beispill orga-
nisatoresch Problemer, well mer
wéssen, datt mer iwwer 8.000 Leit
hunn, déi eng Demande maachen,
virun allem well mer et och als eng
Konditioun géife setze fir sech kén-
ne beim Flhrerschaincours anze-
schreiwen, wou mer déi Raim
schafen, wou mer déi Leit hierhue-
len, déi déi Coursé maachen. De
Finanzement dierft och net onwe-
sentlech sinn.

Well et eng Konditioun ass, muss
een och weéssen, datt da fir vill Leit
vun deene Coursen och eppes
ofh&nkt. Wann een also dee Cours
iwwert d’éischt Héllef net géif pa-
cken, muss een dann en Zertifikat
kréien, muss een en Exame maa-
chen? Da géif dat jo bedeiten, datt
déi Leit net dierften an d’Examens-
programmer goen. Also, et muss
do schonn eng gewéssene Seriosi-
téit agebaut ginn. Et musse
sécherlech Konditiounen agesat
ginn. Et mussen Examenskommis-
sioune kommen, mat allem wat do-
runner hankt.

Et ass jo net wéi elo, wann een an
esou e Cours gaangen ass an
dann huet een dee matgemaach
an et huet een herno en Zertifikat
kritt, datt een dee Cours matge-
maach huet, mé& hei setzt een et jo
awer als eng verbindlech Kondi-
tioun. Dann huet dee Cours och
sécherlech méi en héije Stellew&ert
an och den Examen oder den Test,
deen ee muss maachen. A well
mer haut wéssen, datt mer an de
Schoule scho Problemer kréie mat
Examen, mat PrUfungen a Re-
coursé kréien, esou kann ee sech
dann och virstellen, datt een, wann
een esou eppes entwéckelt, och
eng Prozedur géif schafen, wou ee
sécherlech kénnt e ganze Koup vu
Problemer kréien.

Datselwecht ass wann een no
sechs Joer muss de Cours nach
eng Kéier opfréschen. Wat maache
mer mat deene Leit, déi dat net
maachen? Verléieren déi dann de
Fuhrerschain? Also et si schonn
eng ganz Rei vu Froen, déi sech
bei dar Proposition de loi hei stel-
len. M& wéi gesot, et ass eng Iddi,
déi awer derwéert ass diskutéiert
ze ginn.

Et ass eis gesot ginn, och vum Au-
teur, datt et dat a verschiddene
Lanner scho gétt. Et gétt och um
europdeschen Niveau Iddien, déi
an déi Richtung ginn. Vlaicht net
esou konkret oder prezis wéi dat an
déser Proposition de loi festgehale
ginn ass. Ech géif mengen, et sollt
een dat an déi zoustadnneg Kom-
missioun huelen an et sollt een dat
a téte reposée duerchdiskutéieren
an déi Elementer, déi duerchsetz-
bar sinn, déi sollt een dann an en-
ger Proposition de loi an an engem
Rapport vun der zoustanneger
Kommissioun erém hei an d’'Cham-
ber bréngen, an da waert schonn
dat, wat alles Guddes dorunner
ass, och hei séi Wee fannen.

M. le Président.- D'Wuert
huet elo den Har Camille Gira.

M. Camille Gira (DE/
GRENG).- Har President, Dir Dam-
men an Dir Haren, och mir fannen
am Prinzip dés Proposition de loi
ganz sympathesch. Och déi Gréng
sinn der Meenung, dass et sécher-
lech ze begréissen ass, wann e
Schwéierblesséierten, dee vlaicht
manner schwéier blesséiert do-
duerch schlussendlech ass, oder

all ménschlecht Liewen, wat mer
am Verkéier, m& och soss ent-
zwousch, wéll ech soen, kénne ret-
ten doduerch, dass éischt Héllef
op der Plaz ass.

Ech mengen awer, dass ee sech
keng lllusioune soll maachen, dass
mer déi grouss Zuel vun Doudegen
a Verletzten duerch déi hei Propo-
sition de loi an de Gréff kréien. Ech
mengen, mir musse ganz aner Me-
suren ergréifen. Mir mussen eng
aner Kultur kréien an deem Land
hei, wat den Emgank mam Auto
ubelaangt. Mir mussen och Re-
pressioun maachen, dat ass ganz
kloer.

Mir begréissen nach wie vor déser
Regierung hir Moossnam, fir de
Punkteflhrerschain anzeféieren.
Ech mengen, mir stounge vun
Ufank un hannert deem Projet. Mir
gesinn och, dass éischt Resultater
do sinn. Dat ass begréissenswaert.

Op dar anerer Sait mengen ech
awer och, dass mer méi maache
mussen, an do schénge mer jo
nach d’Méiglechkeet ze kréie virun
de Wahlen nach eng Kéier iwwert
d'Services de secours ze disku-
téieren. Do hunn ech awer elo lei-
der de Verdacht, dass dés Regie-
rung net d’Evolutioun vun der Zait
matkritt huet. Wann een an de
leschte Méint d’lwwerschréfte vun
de Generalversammlunge vun de
Pompjeesverainer an der Protec-
tion civile Centre liest, da steet bal
iwwerall datselwecht: Dass d’Li-
mit& vum Bénévolat erreecht sinn,
dass besonnesch dagsiwwer et bal
néierens meéi meiglech ass genuch
Leit a disposition ze hunn, fir béné-
vole erauszefueren a sécherlech
sinn eng Rei Argumenter vum Har
Strotz, déi an déser Proposition de
loi dra sinn, richteg.

Et daerf ee sech awer och net lllu-
siounen doriwwer maachen, wat
Leit, déi en eemolegen Eischt-Hél-
lef-Cours gemaach hunn, esou-
guer nach mat engem Rappel, ca-
pabel sinn, wa schwéier Acciden-
ter dobaussen op der Strooss sinn.
Et ass eng gewésse Gefor doran,
wa Leit op eemol sech ze vill capa-
bel fillen den Dokter oder Infirmier
ze spillen, sou dass mir der Mee-
nung sinn, dass dat hei sécherlech
sympathesch ass an dass mir och
esou eng Proposition de loi kénnen
droen, op dar anerer Sait musse
mer eis awer ganz serid Gedanke
maachen. Mir bedaueren, dass
dés Majoritéit jo anscheinend net
bereet ass, oder net bereet war,
beim Gesetz iwwert d’Services de
secours esou wait ze goen, fir déi
do Saach nach mat anzetasselen.

Ech mengen, déi nachst Regierung
waert egal wéi dermat konfrontéiert
sinn, dass op enger Rei Plaze kee
24-Stonne-Service permanent méi
assuréierbar ass mat Bénévolen,
sou dass et héich Zait gétt, men-
gen ech, nieft désem Volet iwwert
d’Ménschelieweretten ze diskutéie-
ren, fir dass mer flachendeckend e
qualitativ héichwéertegen, an ei-
sen Aen wierklech deelweis profes-
sionaliséierte Service de secours
mussen op d’Bee setzen, fir dass
ee wierklech ganz schnell bei Ac-
cidenter kann agraifen, an och
nach bei aneren Naturkatastro-
phen. An deem Sénn, wéi gesot,
ass dat hei ze begréissen, ma et
léist awer net de Fong vum Pro-
blem.

Ech soen lech merci!

M. le Président.- D'Wuert
huet elo den Har Transportminister
Henri Grethen.

M. Henri Grethen, Ministre
des Transports.- Har President, Dir
Dammen an Dir Haren, prinzipiell
begréisst d’Regierung dés Propo-
sitioun fir eng Formatioun, wat de
Secourissem ugeet, als Partie inté-
grante bei der Formatioun vun de
Flhrerschaikandidate virzegesinn.

Mé& et stelle sech trotzdeem, Har
President, eng ganz Rei vu prak-
tesche Problemer an der Organisa-
tioun. De Secouristécours, wéi en
elo virgesinn ass, huet ongeféier,
wann ech richteg informéiert sinn,
mindestens 28 Stonne pro Kandi-

dat. Déi praktesch an déi theore-
tesch Ausbildung beim Fuhrer-
schéi selwer sinn och 28 Stonnen,
sou datt dat hei en Dédoublement
vun der Durée de formation beim
Fahrerschaikandidat géif implizéie-
ren.

Dat Zweet ass...
(Interruption)

Une voix.- ...mat zéng Stonne
géing et wahrscheinlech duer-
goen.

M. Henri Grethen, Ministre
des Transports.- Dat ass dat Eent.
Et ass och, Har President, ech wéll
soen, dass et net jidderengem ginn
ass Secouriste ze sinn. Ech kennen
eng Rei Leit, déi, wa se eng Dréps
Blutt gesinn, schonn nieft deemjéi-
nege leien, dee blutt. An ech ken-
nen eng Rei Leit, déi dat einfach
net faerdeg bréngen. Ma et ass jo
och an der Proposition de loi virge-
sinn, dass de Minister kénnt dis-
penséieren. Ech mengen, dass
een do relativ vill dar Dispensé géif
kréien.

(Interruption)

Mir organiséieren am Moment 125
Coursen am Kader vun der Protec-
tion civile. Och wann de Cours géif
op zéng Stonne reduzéiert ginn,
misst een awer Compte tenu vun
der Zuel vun de Fuhrerschaikandi-
date mat op d’'mannst 500 zousétz-
leche Coursé rechnen, fir kénnen
déi Propositioun do duerchze-
zéien. An ech stelle fest, dass sou-
wuel dat didaktescht Material feelt,
wéi awer och d’Enseignanten, am
Moment wéinstens, a gentigender
Zuel net vorhande sinn.

Et stellt sech dann dréttens och
d’Fro vun der Prise en charge fi-
nanciere vun dar Formatioun - eng
Fro, déi muss tranchéiert ginn.

D’Regierung wéert awer, Har Presi-
dent, och wa se kritesch ass zu
verschiddene Modalités d’exécu-
tion, am Kader vun der Emsetzung
vun der Direktiv 2003/59 dofir suer-
gen, dass déi professionell Chauf-
feren, déi eng obligatoresch For-
matioun musse maachen, och eng
Formatioun kréien, sou wéi den Au-
teur vun der Proposition de loi dat
virgesait, an op Basis vun der Ex-
perienz, déi do gewonne gétt,
ké&nnt een envisagéieren an enger
n&chster Phas eventuell déi Obli-
gatioun op samtlech Kategorié vun
Usageren auszedehnen.

Dann huet déi Proposition de loi
nach en zweete Volet, Har Presi-
dent, an dat ass dee fir eng Rei
obligatoresch Equipementer an
den Autoe virzegesi wéi en Triangle
de sécurité, eng Trousse de
secours oder en Extincteur. Do
menge mir, dass een do net bréicht
en extrat Gesetz ze maachen, ma
dass ee kénnt op de Code de la
Route sech baséieren, also op e
Reglement grand-ducal, fir dat
duerchzeféieren. Ech  wéaert
d’Commission de la circulation
beoptragen, deen Deel vun der
Proposition de loi ze examinéieren
an ze kucken, wéi een dat kénnt an
de Code de la Route abauen,
woubdi ech awer och muss op-
mierksam maachen drop, dass een
dat dann eventuell némme sollt bei
Ween virgesinn, déi nei immatriku-
léiert ginn an net scho bei bestoen-
de Ween, well et soss awer zu en-
gem Enkpass riskéiert ze komme
beim Material respektiv zu Prais-
deirechte bei dem Material.

Schliesslech, Har President, muss
ech drop opmierksam maachen,
dass op de Létzebuerger Stroosse
ronn 25% vun den Autoen, déi hei
zirkuléieren, net zu Létzebuerg im-
matrikuléiert sinn, all déi Disposi-
tiounen also op ronn e Véirel vum
Fuerpark, deen hei zirkuléiert, net
applicabel sinn. Wat den éischten
Deel vun der Proposition de loi
ugeet, déi Formatioun en matiere
vu Secouristen, do muss een och
wéssen, dass 40% vun deenen,

déi hei zu Létzebuerg zirkuléieren,
kee Létzebuerger Fuhrerschéin
hunn an also op 40% déi Disposi-
tiounen net applicabel waren.

Ma dat gesot, Har President, e Pré-
jugé favorable fir de Prinzip. An de
Modalités d’exécution hu mer eng
Rei Problemer, wat den éischte Vo-
let ugeet. Wat den zweete Volet
ugeet, waerte mer d’Commission
de la circulation ustellen, dat ze
examinéieren a gegebenenfalls
Propositiounen ze maachen op Ba-
sis vun deene vum Har Strotz, fir et
en droit émzesetzen.

M. le Président.- D'Diskus-
sioun vun déar virleiender Proposi-
tion de loi ass domadder ofge-
schloss a mir kéimen elo zur Pro-
position de loi 5164 vum Har Niki
Bettendorf iwwert d’Circulatioun op
den offentleche Weeér. Et si
schonn ageschriwwen den Har
Halsdorf, d’Madame Delvaux, déi
Hare Rippinger a Jaerling an d’Ma-
dame Wagener. D’'Wuert huet elo
den Auteur vun der Proposition de
loi, den honorabelen Har Niki Bet-
tendorf.

8. 5164 - Proposition de
loi portant modification
de Particle 12 de la loi
du 14 février 1955
concernant la régle-
mentation de la circula-
tion sur toutes les voies
publiques modifiée par
les lois des 2 mars
1963, 17 avril 1970, 1*
aoat 1971, 7 avril 1976,
7 juillet 1977, 31 mars
1978, 9 juillet 1982, 3
mai 1984, 28 janvier
1986, 8 avril 1986, 7
septembre 1987, 15 jan-
vier 1991, 21 décembre
1991, 1° juillet 1992, 27
juillet 1993, 26 aout
1993, 18 mars 1997 et
du 5 juin 1998

Présentation

M. Niki Bettendorf (DP), au-
teur.- Har President, wat mech zu
déser Proposition de loi gefouert
huet, dat sinn zwee Rapporté vum
Réseau national d'information sur
les stupéfiants et les toxicomanes,
de Rapport RELIS genannt, wou
erschreckend Zifferen drastoun-
gen.

Do gétt daitlech gesot, dass bei
den Doudesfall am Stroossever-
kéier de Laboratoire national de
Santé huet misse feststellen, dass
an zwee verschiddene Jore bei té-
schent 30 a 40% vun den Doudege
bei Accidenter Drogen am Spill wa-
ren. Vereinfacht kann een dann och
nach déi onschélleg Doudeg am
Stroosseverkéier dobaizielen, déi
duerch d’Schold vun engem Dro-
géierten och leie bliwwe sinn, da
komme mer wierklech op ganz er-
schreckend Zifferen, an ech men-
gen, dass mer do e ganz grousse
Problem hunn an dass mer hei
musse légiféréieren.

Ech hat mer d’Léisung einfach vir-
gestallt. Ech hunn den Innenminis-
ter gefrot, ob en net kénnt d'Polizei
mat Apparater équipéiere wéi et se
am Ausland schonns gétt fir fest-
zestellen, ob en Drogéierten um
Steierrad sétzt oder net. Mir
maache jo och de systemateschen
Alkoholtest, an dunn hat ech da
gemengt, et kénnt een och e syste-
mateschen Drogekontrolltest maa-
chen. Do krut ech natierlech geéant-
wert, dat géif net am Code de la
Route stoen, an da misst de Code
de la Route iwwer e Projet de loi
geannert ginn. Okay, also fir keng
Z&it ze verléieren, hunn ech eng
Proposition de loi gemaach, déi
ech lech da wéll hei exposéieren.

Ech muss nach drun erénneren,
dass et schonns um européaeschen
Niveau vill Initiative gétt an déser
Richtung, zum Beispill steet an en-
ger europdescher Direktiv, déi séit
1996 a Kraaft ass, dass een de

Fdhrerschain net kritt oder net er-
neiert kritt, wann een drogenofhan-
geg ass oder regelméisseg Dro-
gen hélt. De Conseil de I'Europe
huet e Kooperatiounsgrupp 1999
agesat fir ze énnersichen, wat fir
eng Apparater der Police kénnen
zur Verflgung gestallt ginn, fir ille-
gal Drogen am Stroosseverkéier
kénne festzestellen. De Conseil de
I'Europe tendéiert och zu enger
Nulltoleranz als méiglech Optioun.

Ganz vill europaesch Lanner hunn
elo och légiféréiert. Mir sinn zéng
Lanner bekannt, mat &nnerschidd-
leche Gesetzgebungen, zum Bei-
spill dem Contréle inopiné an e
puer L&nner. D’Police muss e
Soupcon hunn an anere Lanner. An
England ass de Contréle méiglech
bei enger Infractioun zum Code de
la Route oder bei engem Accident,
an ltalien och beim Accident oder
wann ugeholl ka ginn, dass een én-
ner Drogenafloss um Steier souz,
do kann ee souguer an ltalien bis
zu zéng Joer Prisong kréien. Den
negativen Effekt vun der Droge-
consommatioun, de Stupéfianté
beim Autofueren, ass an alle Labo-
ratoiren zréckbehale ginn. Et huet
kee Wéert och hei vu liichten oder
méi schwéieren Drogen ze schwat-
zen. Mir musse wéssen, dass haut
Cannabis, deen um Maart ass,
ronn 25% méi staark a schiedlech
ass weéi dat nach virun e puer Joer
de Fall war.

Mir mussen och wéssen, dass Dro-
gen um Steier ganz énnerschidd-
lech Wierkungen hunn. Bei deenen
engen Droge gétt ee schléifreg, bei
deenen anere gétt een eupho-
resch. D'Drogen hunn en Afloss op
d’Reaktiounszéit. Et gétt och ém-
mer fir deen, deen Droge geholl
huet, méi schwéier fir komplex Ta-
chen auszeféieren. A wat beson-
nesch an d'Woschuel falt, ass
d’Drogeconsommatioun zesumme
mat Alkohol, wou de Risikofaktor zu
e puermol, dréi- bis véiermol, muss
multiplizéiert ginn.

An der Proposition de loi gétt sech
op den Dépistage vun Drogen um
Steier un den Dispositif Alkohol um
Steier ugelehnt. Zum Beispill e sys-
tematesche Contréle bei Acciden-
ter mat Kierperschied, dat ass haut
einfach némmen eng Possibilitéit.
D’Police grand-ducale ka Kontrol-
len aus eegener Initiativ énnerhue-
len oder op Instruktioun vum Pro-
cureur. Et ass en Délit zréckbehale
ginn, wann ee fiert €nner Drogena-
floss, mat deselwechte Strofe wéi
beim Alkohol.

Verschidde Kontrollen, an dat
muss ee soen, sinn awer net ganz
einfach auszeféieren, zum Beispill
wat den Urintest ubelaangt. Do ass
et zum Beispill an der Belsch de
Fall, déi hu spezial équipéiert Ca-
mione mat deenen se laanscht
d’Strooss fueren, wou dann den
Urintest virgeholl gétt. Dir kénnt
lech jo virstellen, wéi eng Aufgab,
weéi eng Aarbecht, dass dat fir
d’Police ass! Dat ass eng laang-
wiereg, eng schwiereg Aufgab,
wou da ganz vill Agenté musse vun
der Strooss ofgezu ginn, déi da fir
aner Tachen net méi zur Verfigung
stinn.

Eng éischt Antwert och op dés Pro-
blemer vun der Drogeproblematik
um Steier ass d’Formatioun vun
den Offizéier a vun den Agents de
police judiciaire. Ech weess och,
dass scho ganz vill vun eise Leit
am noen Ausland esou Forma-
tioune matmaachen. Et kann een
haut och schonn iwwer verschid-
den Tester en éischten Tri maa-
chen, wou een da geséit, ob een
énner Drogenafloss steet oder net.
Eenzel ,Lander” an Daitschland hu
ganz kleng Apparater, déi sinn 13
cm grouss, zéng Gramm schwéier,
a mat deene kann een iwwert de
Speicheltest oder de Schweesstest
feststellen, ob ee Cannabis, Ko-
kain, Opium oder Amphetamine
konsumeéiert huet. Esou en Appa-
rat, genannt DrugWipe Il, gétt an
Daitschland fabrizéiert an deen
huet e Préis vun zéng Euro d’Stéck.

Erlaabt mer, Har President, e kuer-
ze Kommentar zu den Artikelen an
der Proposition de loi ze maachen.





